
Τῌ ΑΓΙᾼ ΚΑΙ ΜΕΓΑΛῌ ΠΕΜΠΤῌ 
Τῇ ἁγίᾳ καὶ µεγάλῃ Πέµπτῃ, οἱ τὰ πάντα καλῶς διαταξάµενοι θεῖοι 

Πατέρες, ἀλληλοδιαδόχως ἔκ τε τῶν θείων Ἀποστόλων, καὶ τῶν ἱερῶν 
Εὐαγγελίων, παραδεδώκασιν ἡµῖν τέσσαρά τινα ἑορτάζειν, τὸν ἱερὸν 
Νιπτῆρα, τὸν µυστικὸν Δεῖπνον (δηλαδὴ τὴν παράδοσιν τῶν καθ' ἡµᾶς 
φρικτῶν Μυστηρίων), τὴν ὑπερφυᾶ Προσευχήν, καὶ τὴν Προδοσίαν αὐτήν. 

ΕΙΣ ΤΟΝ ΟΡΘΡΟΝ 
Εὐλογήσαντος τοῦ ἱερέως τὸ Βασιλεῦ οὐράνιε...Τρισάγιον... Σῶσον 
Κύριε...Ἐλέησον ἡµᾶς ὁ Θεὸς... κλπ.  
ὁ Ἱερεὺς: Εὐλογητὸς ὁ Θεὸς ἡµῶν, πάντοτε, νῦν, καὶ ἀεί, καὶ εἰς τοὺς αἰῶνας 
τῶν αἰώνων.  
Ἀναγνώστης: Ἀµήν.  
Ὁ Προεστὼς: Δόξα σοι ὁ Θεός, δόξα σοι.  
Βασιλεῦ οὐράνιε, Παράκλητε, τὸ Πνεῦµα τῆς ἀληθείας, ὁ πανταχοῦ παρὼν καὶ 
τὰ πάντα πληρῶν, ὁ θησαυρός τῶν ἀγαθῶν καὶ ζωῆς χορηγός, ἐλθὲ καὶ 
σκήνωσον ἐν ἡµῖν καὶ καθάρισον ἡµᾶς ἀπὸ πάσης κηλῖδος καὶ σῶσον, Ἀγαθὲ 
τὰς ψυχὰς ἡµῶν. 
  
Ἀναγνώστης: Ἀµήν. Ἅγιος ὁ Θεός, Ἅγιος Ἰσχυρός, Ἅγιος Ἀθάνατος, ἐλέησον 
ἡµᾶς (ἐκ γ')  

Δόξα Πατρὶ... Καὶ νῦν... 
Παναγία Τριάς, ἐλέησον ἡµᾶς.  
Κύριε, ἱλάσθητι ταῖς ἁµαρτίαις ἡµῶν,  
Δέσποτα, συγχώρησον τὰς ἀνοµίας ἡµῖν.  
Ἅγιε, ἐπίσκεψαι καὶ ἴασαι τὰς ἀσθενείας ἡµῶν,  
ἕνεκεν τοῦ ὀνόµατός σου.    
Κύριε, ἐλέησον, Κύριε, ἐλέησον, Κύριε, ἐλέησον.   

Δόξα Πατρὶ.... Καὶ νῦν... 
Πάτερ ἡµῶν ὁ ἐν τοῖς οὐρανοῖς, ἁγιασθήτω τὸ ὄνοµά σου, ἐλθέτω ἡ βασιλεία 
σου, γενηθήτω τὸ θέληµά σου, ὡς ἐν οὐρανῷ, καὶ ἐπὶ τῆς γῆς. Τὸν ἄρτον ἡµῶν 
τόν ἐπιούσιον δὸς ἡµῖν σήµερον, καὶ ἄφες ἡµῖν τὰ ὀφειλήµατα ἡµῶν, ὡς καὶ 
ἡµεῖς ἀφίεµεν τοῖς ὀφειλέταις ἡµῶν, καὶ µὴ εἰσενέγκῃς ἡµᾶς εἰς πειρασµόν, 
ἀλλὰ ῥῦσαι ἡµᾶς ἀπὸ τοῦ πονηροῦ.  
ὁ Ἱερεὺς: Ὅτι σοῦ ἐστιν ἡ βασιλεία...  
ὁ Ἀναγνώστης: Ἀµὴν. 

Τροπάρια 
Σῶσον, Κύριε, τὸν λαόν σου, καὶ εὐλόγησον τὴν κληρονοµίαν σου, νίκας τοῖς 
βασιλεῦσι, κατὰ βαρβάρων δωρούµενος, καὶ τὸ σὸν φυλάττων, διὰ τοῦ Σταυροῦ 
σου πολίτευµα.  

Δόξα Πατρί... 
Ὁ ὑψωθεὶς ἐν τῷ Σταυρῷ ἑκουσίως, τῇ ἐπωνύµῳ σου καινῇ πολιτείᾳ, τοὺς 
οἰκτιρµούς σου δώρησαι, Χριστὲ ὁ Θεός, εὔφρανον ἐν τῇ δυνάµει σου, τοὺς 
πιστοὺς βασιλεῖς ἡµῶν, νίκας χορηγῶν αὐτοῖς, κατὰ τῶν πολεµίων, τὴν 
συµµαχίαν ἔχοιεν τὴν σήν, ὅπλον εἰρήνης, ἀήττητον τρόπαιον.  

Καὶ νῦν... Θεοτοκίον 
Προστασία φοβερὰ καὶ ἀκαταίσχυντε, µὴ παρίδῃς, ἀγαθή, τὰς ἱκεσίας ἡµῶν, 
πανύµνητε Θεοτόκε, στήριξον ὀρθοδόξων πολιτείαν, σῷζε οὓς ἐκέλευσας 
βασιλεύειν, καὶ χορήγει αὐτοῖς οὐρανόθεν τὴν νίκην, διότι ἔτεκες τὸν Θεόν, 
µόνη εὐλογηµένη.  
  
• Ἐλέησον ἡµᾶς ὁ Θεὸς κατὰ τὸ µέγα ἐλεός σου, δεόµεθά σου, ἐπάκουσον καὶ 

ἐλέησον.  
• ὁ Χορὸς: Κύριε, ἐλέησον (γ'). 
• Ἔτι δεόµεθα ὑπὲρ τῶν εὐσεβῶν καὶ ὀρθοδόξων Χριστιανῶν.  
• Ἔτι δεόµεθα ὑπὲρ τοῦ Ἀρχιεπισκόπου ἡµῶν,(δεῖνος), καὶ πάσης τῆς ἐν 

Χριστῷ ἡµῶν ἀδελφότητος.  
Ὅτι ἐλεήµων καὶ φιλάνθρωπος Θεὸς ὑπάρχεις, καὶ σοὶ τὴν δόξαν 
ἀναπέµποµεν, τῷ Πατρὶ καὶ τῷ Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς 
τους αἰῶνας τῶν αἰώνων.  
  
Ἀναγνώστης:  Ἀµήν. Ἐν ὀνόµατι Κυρίου, εὐλόγησον, Πάτερ.  
  
ὁ Ἱερεὺς: Δόξα τῇ ἁγίᾳ καὶ ὁµοουσίῳ, καὶ ζωοποιῷ καὶ ἀδιαιρέτῳ Τριάδι, 
πάντοτε, νῦν, καὶ ἀεί, καὶ εἰς τοὺς αἰῶνας τῶν αἰώνων.  
  
Ὁ Προεστὼς ἢ ὁ Ἀναγνώστης: Ἀµήν.  
Δόξα ἐν ὑψίστοις Θεῷ, καὶ ἐπὶ γῆς εἰρήνη, ἐν ἀνθρώποις εὐδοκία. (ἐκ τρίτου).  
Κύριε, τὰ χείλη µου ἀνοίξεις, καὶ τὸ στόµα µου ἀναγγελεῖ τὴν αἴνεσίν σου (δίς).  
  

Ψαλµὸς γ’ ( 3 )  
• Κύριε τί ἐπληθύνθησαν οἱ θλίβοντές µε πολλοὶ ἐπανίστανται ἐπ' ἐµὲ; 
• Πολλοὶ λέγουσι τῇ ψυχῇ µου οὐκ ἔστι σωτηρία αὐτῷ ἐν τῷ Θεῷ αὐτοῦ.  
• Σὺ δὲ Κύριε ἀντιλήπτωρ µου εἶ δόξα µου καὶ ὑψῶν τὴν κεφαλήν µου. 
• Φωνῇ µου πρὸς Κύριον ἐκέκραξα καὶ ἐπήκουσέ µου ἐξ ὄρους ἁγίου αὐτοῦ.  
• Ἐγὼ ἐκοιµήθην καὶ ὕπνωσα ἐξηγέρθην ὅτι Κύριος ἀντιλήψεταί µου. 
• Οὐ φοβηθήσοµαι ἀπὸ µυριάδων λαοῦ τῶν κύκλῳ συνεπιτιθεµένων µοι. 
• Ἀνάστα, Κύριε, σῶσόν µε ὁ Θεός µου ὅτι σὺ ἐπάταξας πάντας τοὺς 

ἐχθραίνοντάς µοι µαταίως ὀδόντας ἁµαρτωλῶν συνέτριψας.  
• Τοῦ Κυρίου ἡ σωτηρία καὶ ἐπὶ τὸν λαόν σου ἡ εὐλογία σου. 

Καὶ πάλιν 
• Ἐγὼ ἐκοιµήθην καὶ ὕπνωσα ἐξηγέρθην ὅτι Κύριος ἀντιλήψεταί µου. 
  

Ψαλµὸς λζ’ (37) 
• Κύριε µὴ τῷ θυµῷ σου ἐλέγξῃς µε µηδὲ τῇ ὀργῇ σου παιδεύσῃς µε, 
• ὅτι τὰ βέλη σου ἐνεπάγησάν µοι καὶ ἐπεστήριξας ἐπ' ἐµὲ τὴν χεῖρά σου  
• οὐκ ἔστιν ἴασις ἐν τῇ σαρκί µου ἀπὸ προσώπου τῆς ὀργῆς σου, 
• οὐκ ἔστιν εἰρήνη  ἐν τοῖς ὀστέοις µου ἀπὸ προσώπου τῶν ἁµαρτιῶν µου   
• ὅτι αἱ ἀνοµίαι µου ὑπερῇραν τὴν κεφαλήν µου ὡσεὶ φορτίον βαρὺ 

ἐβαρύνθησαν ἐπ' ἐµὲ 
• προσώζεσαν καὶ ἐσάπησαν οἱ µώλωπές µου ἀπὸ προσώπου τῆς ἀφροσύνης 

µου  
• ἐταλαιπώρησα καὶ κατεκάµφθην ἕως τέλους ὅλην τὴν ἡµέραν 

σκυθρωπάζων ἐπορευόµην  
• ὅτι αἱ ψόαι µου ἐπλήσθησαν ἐµπαιγµάτων καὶ οὐκ ἔστιν ἴασις ἐν τῇ σαρκί 

µου 
• ἐκακώθην καὶ ἐταπεινώθην ἕως σφόδρα ὠρυόµην ἀπὸ στεναγµοῦ τῆς 

καρδίας µου 
• Κύριε ἐναντίον σου πᾶσα ἡ ἐπιθυµία µου καὶ ὁ στεναγµός µου ἀπὸ σοῦ οὐκ 

ἀπεκρύβη 
• ἡ καρδία µου ἐταράχθη ἐγκατέλιπέ µε ἡ ἰσχύς µου καὶ τὸ φῶς τῶν 

ὀφθαλµῶν µου καὶ αὐτὸ οὐκ ἔστιν µετ' ἐµοῦ 
• οἱ φίλοι µου καὶ οἱ πλησίον µου ἐξ ἐναντίας µου ἤγγισαν καὶ ἔστησαν καὶ οἱ 

ἔγγιστά µου ἀπὸ µακρόθεν ἔστησαν 
• καὶ ἐξεβιάζοντο οἱ ζητοῦντες τὴν ψυχήν µου καὶ οἱ ζητοῦντες τὰ κακά µοι 

ἐλάλησαν µαταιότητας καὶ δολιότητας ὅλην τὴν ἡµέραν ἐµελέτησαν  
• ἐγὼ δὲ ὡσεὶ κωφὸς οὐκ ἤκουον καὶ ὡσεὶ ἄλαλος οὐκ ἀνοίγων τὸ στόµα αὐτοῦ  
• καὶ ἐγενόµην ὡσεὶ ἄνθρωπος οὐκ ἀκούων καὶ οὐκ ἔχων ἐν τῷ στόµατι αὐτοῦ 

ἐλεγµοὺς  
• ὅτι ἐπὶ σοὶ Κύριε ἤλπισα σὺ εἰσακούσῃ Κύριε ὁ Θεός µου  
• ὅτι εἶπον΄ µήποτε ἐπιχαρῶσί µοι οἱ ἐχθροί µου καὶ ἐν τῷ σαλευθῆναι πόδας 

µου ἐπ' ἐµὲ ἐµεγαλοῤῥηµόνησαν  
• ὅτι ἐγὼ εἰς µάστιγας ἕτοιµος καὶ ἡ ἀλγηδών µου ἐνώπιόν µου ἐστὶ διὰ 

παντὸς  
• ὅτι τὴν ἀνοµίαν µου ἐγὼ ἀναγγελῶ καὶ µεριµνήσω ὑπὲρ τῆς ἁµαρτίας µου  
• οἱ δὲ ἐχθροί µου ζῶσι καὶ κεκραταίωνται ὑπὲρ ἐµὲ καὶ ἐπληθύνθησαν οἱ 

µισοῦντές µε ἀδίκως  
• οἱ ἀνταποδιδόντες µοι κακὰ ἀντὶ ἀγαθῶν ἐνδιέβαλλόν µε ἐπεὶ κατεδίωκον 

δικαιοσύνην.  
• Μὴ ἐγκαταλίπῃς µε Κύριε ὁ Θεός µου µὴ ἀποστῇς ἀπ' ἐµοῦ  

• Πρόσχες εἰς τὴν βοήθειάν µου Κύριε τῆς σωτηρίας µου.  
Καὶ πάλιν 

• Μὴ ἐγκαταλίπῃς µε Κύριε ὁ Θεός µου µὴ ἀποστῇς ἀπ' ἐµοῦ  
• Πρόσχες εἰς τὴν βοήθειάν µου Κύριε τῆς σωτηρίας µου. 
  

Ψαλµὸς ξβ’ (62) 
• Ὁ Θεὸς ὁ Θεός µου πρὸς σὲ ὀρθρίζω 
• ἐδίψησέ σε ἡ ψυχή µου ποσαπλῶς σοι ἡ σάρξ µου ἐν γῇ ἐρήµῳ καὶ ἀβάτῳ καὶ 

ἀνύδρῳ 
• οὕτως ἐν τῷ ἁγίῳ ὤφθην σοι, τοῦ ἰδεῖν τὴν δύναµίν σου καὶ τὴν δόξαν σου 
• ὅτι κρεῖσσον τὸ ἔλεός σου ὑπὲρ ζωὰς, τὰ χείλη µου ἐπαινέσουσί σε  
• οὕτως εὐλογήσω σε ἐν τῇ ζωῇ µου ἐν τῷ ὀνόµατί σου ἀρῶ τὰς χεῖράς µου 
• ὡς ἐκ στέατος καὶ πιότητος ἐµπλησθείη ἡ ψυχή µου καὶ χείλη ἀγαλλιάσεως 

αἰνέσει τὸ στόµα µου  
• εἰ ἐµνηµόνευόν σου ἐπὶ τῆς στρωµνῆς µου, ἐν τοῖς ὄρθροις ἐµελέτων εἰς σὲ  
• ὅτι ἐγενήθης βοηθός µου καὶ ἐν τῇ σκέπῃ τῶν πτερύγων σου ἀγαλλιάσοµαι  
• ἐκολλήθη ἡ ψυχή µου ὀπίσω σου ἐµοῦ ἀντελάβετο ἡ δεξιά σου  
• αὐτοὶ δὲ εἰς µάτην ἐζήτησαν τὴν ψυχήν µου εἰσελεύσονται εἰς τὰ κατώτατα 

τῆς γῆς παραδοθήσονται εἰς χεῖρας ῥοµφαίας µερίδες ἀλωπέκων ἔσονται  
• ὁ δὲ βασιλεὺς εὐφρανθήσεται ἐπὶ τῷ Θεῷ ἐπαινεθήσεται πᾶς ὁ ὀµνύων ἐν 

αὐτῷ ὅτι ἐνεφράγῃ στόµα λαλούντων ἄδικα 
Καὶ πάλιν 

• Ἐν τοῖς ὄρθροις ἐµελέτων εἰς σὲ ὅτι ἐγενήθης βοηθός µου καὶ ἐν τῇ σκέπῃ 
τῶν πτερύγων σου ἀγαλλιάσοµαι,  

• Ἐκολλήθη ἡ ψυχή µου ὀπίσω σου ἐµοῦ ἀντελάβετο ἡ δεξιά σου. 
  

Δόξα Πατρὶ... Καὶ νῦν...  
Ἀλληλούϊα, Ἀλληλούϊα, Ἀλληλούϊα, Δόξα σοι ὁ Θεὸς 

Κύριε, ἐλέησον. Κύριε, ἐλέησον. Κύριε, ἐλέησον. 
Δόξα Πατρὶ... Καὶ νῦν...   

  
Ψαλµὸς πζ’ (87) 

• Κύριε ὁ Θεὸς τῆς σωτηρίας µου ἡµέρας ἐκέκραξα καὶ ἐν νυκτὶ ἐναντίον σου 
• εἰσελθέτω ἐνώπιόν σου ἡ προσευχή µου κλῖνον τὸ οὖς σου εἰς τὴν δέησίν µου  
• ὅτι ἐπλήσθη κακῶν ἡ ψυχή µου καὶ ἡ ζωή µου τῷ ᾅδῃ ἤγγισεν 
• προσελογίσθην µετὰ τῶν καταβαινόντων εἰς λάκκον ἐγενήθην ὡς 

ἄνθρωπος ἀβοήθητος, ἐν νεκροῖς ἐλεύθερος  
• ὡσεὶ τραυµατίαι καθεύδοντες ἐν τάφῳ ὧν οὐκ ἐµνήσθης ἔτι, καὶ αὐτοὶ ἐκ τῆς 

χειρός σου ἀπώσθησαν, 
• ἔθεντό µε ἐν λάκκῳ κατωτάτῳ ἐν σκοτεινοῖς καὶ ἐν σκιᾷ θανάτου, 

• ἐπ' ἐµὲ ἐπεστηρίχθη ὁ θυµός σου καὶ πάντας τοὺς µετεωρισµούς σου 
ἐπήγαγες ἐπ' ἐµὲ 

• ἐµάκρυνας τοὺς γνωστούς µου ἀπ' ἐµοῦ ἔθεντό µε βδέλυγµα ἑαυτοῖς 
• παρεδόθην καὶ οὐκ ἐξεπορευόµην οἱ ὀφθαλµοί µου ἠσθένησαν ἀπὸ 

πτωχείας 
• ἐκέκραξα πρὸς σὲ Κύριε ὅλην τὴν ἡµέραν διεπέτασα πρὸς σὲ τὰς χεῖράς µου  
• µή τοῖς νεκροῖς ποιήσεις θαυµάσια; ἢ ἰατροὶ ἀναστήσουσι καὶ 

ἐξοµολογήσονταί σοι; 
• µή διηγήσεταί τις ἐν τῷ τάφῳ τὸ ἔλεός σου καὶ τὴν ἀλήθειάν σου ἐν τῇ 

ἀπωλεία; 
• µή γνωσθήσεται ἐν τῷ σκότει τὰ θαυµάσιά σου καὶ ἡ δικαιοσύνη σου ἐν γῇ 

ἐπιλελησµένῃ; 
• κᾀγὼ πρὸς σὲ Κύριε ἐκέκραξα καὶ τὸ πρωΐ ἡ προσευχή µου προφθάσει σε  
• ἵνα τί Κύριε ἀπωθῇ τὴν ψυχήν µου ἀποστρέφεις τὸ πρόσωπόν σου ἀπ' ἐµοῦ;  
• πτωχός εἰµι ἐγὼ καὶ ἐν κόποις ἐκ νεότητός µου ὑψωθεὶς δὲ ἐταπεινώθην καὶ 

ἐξηπορήθην  
• ἐπ' ἐµὲ διῆλθον αἱ ὀργαί σου, οἱ φοβερισµοί σου ἐξετάραξάν µε  
• ἐκύκλωσάν µε ὡσεὶ ὕδωρ ὅλην τὴν ἡµέραν περιέσχον µε ἅµα  
• ἐµάκρυνας ἀπ' ἐµοῦ φίλον καὶ πλησίον καὶ τοὺς γνωστούς µου ἀπὸ 

ταλαιπωρίας . 
Καὶ πάλιν 

• Κύριε ὁ Θεὸς τῆς σωτηρίας µου ἡµέρας ἐκέκραξα καὶ ἐν νυκτὶ ἐναντίον σου.  
• Εἰσελθέτω ἐνώπιόν σου ἡ προσευχή µου κλῖνον τὸ οὖς σου εἰς τὴν δέησίν 

µου. 
  

Ψαλµὸς ρβ’(102) 
• Εὐλόγει ἡ ψυχή µου τὸν Κύριον καὶ πάντα τὰ ἐντός µου τὸ ὄνοµα τὸ ἅγιον 

αὐτοῦ 
• Εὐλόγει ἡ ψυχή µου τὸν κύριον καὶ µὴ ἐπιλανθάνου πάσας τὰς 

ἀνταποδόσεις αὐτοῦ  
• τὸν εὐϊλατεύοντα πάσας τὰς ἀνοµίας σου τὸν ἰώµενον πάσας τὰς νόσους 

σου  
• τὸν λυτρούµενον ἐκ φθορᾶς τὴν ζωήν σου τὸν στεφανοῦντά σε ἐν ἐλέει καὶ 

οἰκτιρµοῖς  
• τὸν ἐµπιπλῶντα ἐν ἀγαθοῖς τὴν ἐπιθυµίαν σου ἀνακαινισθήσεται ὡς ἀετοῦ 

ἡ νεότης σου  
• ποιῶν ἐλεηµοσύνας ὁ Κύριος καὶ κρῖµα πᾶσι τοῖς ἀδικουµένοις  
• ἐγνώρισε τὰς ὁδοὺς αὐτοῦ τῷ Μωϋσῇ τοῖς υἱοῖς Ἰσραὴλ τὰ θελήµατα αὐτοῦ, 
• οἰκτίρµων καὶ ἐλεήµων ὁ κύριος µακρόθυµος καὶ πολυέλεος,  
• οὐκ εἰς τέλος ὀργισθήσεται οὐδὲ εἰς τὸν αἰῶνα µηνιεῖ,  

• οὐ κατὰ τὰς ἀνοµίας ἡµῶν ἐποίησεν ἡµῖν οὐδὲ κατὰ τὰς ἁµαρτίας ἡµῶν 
ἀνταπέδωκεν ἡµῖν   

• ὅτι κατὰ τὸ ὕψος τοῦ οὐρανοῦ ἀπὸ τῆς γῆς ἐκραταίωσε Κύριος τὸ ἔλεος 
αὐτοῦ ἐπὶ τοὺς φοβουµένους αὐτὸν  

• καθόσον ἀπέχουσιν ἀνατολαὶ ἀπὸ δυσµῶν ἐµάκρυνεν ἀφ' ἡµῶν τὰς ἀνοµίας 
ἡµῶν  

• καθὼς οἰκτείρει πατὴρ υἱοὺς ᾠκτείρησε Κύριος τοὺς φοβουµένους αὐτὸν ὅτι 
αὐτὸς ἔγνω τὸ πλάσµα ἡµῶν ἐµνήσθη ὅτι χοῦς ἐσµεν  

• ἄνθρωπος, ὡσεὶ χόρτος αἱ ἡµέραι αὐτοῦ ὡσεὶ ἄνθος τοῦ ἀγροῦ οὕτως 
ἐξανθήσει  

• ὅτι πνεῦµα διῆλθεν ἐν αὐτῷ καὶ οὐχ ὑπάρξει καὶ οὐκ ἐπιγνώσεται ἔτι τὸν 
τόπον αὐτοῦ  

• τὸ δὲ ἔλεος τοῦ Κυρίου ἀπὸ τοῦ αἰῶνος καὶ ἕως τοῦ αἰῶνος ἐπὶ τοὺς 
φοβουµένους αὐτὸν 

• καὶ ἡ δικαιοσύνη αὐτοῦ ἐπὶ υἱοῖς υἱῶν τοῖς φυλάσσουσι τὴν διαθήκην αὐτοῦ 
καὶ µεµνηµένοις τῶν ἐντολῶν αὐτοῦ τοῦ ποιῆσαι αὐτὰς  

• Κύριος ἐν τῷ οὐρανῷ ἡτοίµασε τὸν θρόνον αὐτοῦ καὶ ἡ βασιλεία αὐτοῦ 
πάντων δεσπόζει  

• εὐλογεῖτε τὸν Κύριον πάντες οἱ ἄγγελοι αὐτοῦ δυνατοὶ ἰσχύϊ ποιοῦντες τὸν 
λόγον αὐτοῦ τοῦ ἀκοῦσαι τῆς φωνῆς τῶν λόγων αὐτοῦ  

• εὐλογεῖτε τὸν Κύριον πᾶσαι αἱ δυνάµεις αὐτοῦ λειτουργοὶ αὐτοῦ οἱ 
ποιοῦντες τὸ θέληµα αὐτοῦ  

• εὐλογεῖτε τὸν Κύριον πάντα τὰ ἔργα αὐτοῦ ἐν παντὶ τόπῳ τῆς δεσποτείας 
αὐτοῦ εὐλόγει ἡ ψυχή µου τὸν Κύριον  

Καὶ πάλιν 
• Ἐν παντὶ τόπῳ τῆς δεσποτείας αὐτοῦ εὐλόγει ἡ ψυχή µου τὸν Κύριον. 
  

Ψαλµὸς ρµβ’ (142) 
• Κύριε εἰσάκουσον τῆς προσευχῆς µου ἐνώτισαι τὴν δέησίν µου ἐν τῇ ἀληθείᾳ 

σου, εἰσάκουσόν µου ἐν τῇ δικαιοσύνῃ σου  
• καὶ µὴ εἰσέλθῃς εἰς κρίσιν µετὰ τοῦ δούλου σου ὅτι οὐ δικαιωθήσεται 

ἐνώπιόν σου πᾶς ζῶν,  
• ὅτι κατεδίωξεν ὁ ἐχθρὸς τὴν ψυχήν µου ἐταπείνωσεν εἰς γῆν τὴν ζωήν µου 
• ἐκάθισέ µε ἐν σκοτεινοῖς ὡς νεκροὺς αἰῶνος καὶ ἠκηδίασεν ἐπ' ἐµὲ τὸ 

πνεῦµά µου ἐν ἐµοὶ ἐταράχθη ἡ καρδία µου  
• ἐµνήσθην ἡµερῶν ἀρχαίων, ἐµελέτησα ἐν πᾶσι τοῖς ἔργοις σου ἐν ποιήµασιν 

τῶν χειρῶν σου ἐµελέτων  
• διεπέτασα πρὸς σὲ τὰς χεῖράς µου ἡ ψυχή µου ὡς γῆ ἄνυδρός σοι 
• ταχὺ εἰσάκουσόν µου Κύριε ἐξέλιπε τὸ πνεῦµά µου 

• µὴ ἀποστρέψῃς τὸ πρόσωπόν σου ἀπ' ἐµοῦ καὶ ὁµοιωθήσοµαι τοῖς 
καταβαίνουσιν εἰς λάκκον  

• ἀκουστὸν ποίησόν µοι τὸ πρωΐ τὸ ἔλεός σου ὅτι ἐπὶ σοὶ ἤλπισα  
• γνώρισόν µοι Κύριε ὁδὸν ἐν ᾗ πορεύσοµαι ὅτι πρὸς σὲ ᾖρα τὴν ψυχήν µου  
• ἐξελοῦ µε ἐκ τῶν ἐχθρῶν µου Κύριε πρὸς σὲ κατέφυγον  
• δίδαξόν µε τοῦ ποιεῖν τὸ θέληµά σου ὅτι σὺ εἶ ὁ Θεός µου  
• τὸ πνεῦµά σου τὸ ἀγαθὸν ὁδηγήσει µε ἐν γῇ εὐθείᾳ ἕνεκεν τοῦ ὀνόµατός σου 

Κύριε ζήσεις µε  
• ἐν τῇ δικαιοσύνῃ σου ἐξάξεις ἐκ θλίψεως τὴν ψυχήν µου καὶ ἐν τῷ ἐλέει σου 

ἐξολοθρεύσεις τοὺς ἐχθρούς µου καὶ ἀπολεῖς πάντας τοὺς θλίβοντας τὴν 
ψυχήν µου ὅτι ἐγὼ δοῦλός σου εἰµί.  

Καὶ πάλιν 
• Εἰσάκουσόν µου Κύριε, ἐν τῇ δικαιοσύνῃ σου καὶ µὴ εἰσέλθῃς εἰς κρίσιν µετὰ 

τοῦ δούλου σου. (δίς)  
• Τὸ πνεῦµά σου τὸ ἀγαθὸν ὁδηγήσει µε ἐν γῇ εὐθείᾳ. 
  

Δόξα Πατρί... Καὶ νῦν...  
Ἀλληλούϊα, Ἀλληλούϊα, Ἀλληλούϊα. Δόξα σοι ὁ Θεός (ἐκ γ').  
Ἡ ἐλπὶς ἡµῶν, Κύριε, δόξα σοι.   

Συναπτὴ µεγάλη καὶ ἡ Ἐκφώνησις 
Ὅτι πρέπει σοι πᾶσα δόξα...  

ὁ α’ χορός 
Στίχ. α'. Ἐκ νυκτὸς ὀρθρίζει τὸ πνεῦµά µου πρὸς σέ, ὁ Θεός, διότι φῶς τὰ 
προστάγµατά σου ἐπὶ τῆς γῆς. Ἀλληλούϊα.(τρίς) 

ὁ β’ χορός 
Στίχ. β'. Δικαιοσύνην µάθετε, οἱ ἐνοικοῦντες ἐπὶ τῆς γῆς. Ἀλληλούϊα.(τρίς) 

ὁ α’ χορός 
Στίχ. γ'. Ζῆλος λήψεται λαὸν ἀπαίδευτον, καὶ νῦν πῦρ τοὺς ὑπεναντίους ἔδεται, 
Ἀλληλούϊα. (τρίς) 

ὁ β’ χορός 
Στίχ. δ'. Πρόσθες αὐτοῖς κακά, Κύριε, πρόσθες αὐτοῖς κακά, τοῖς ἐνδόξοις τῆς 
γῆς. Ἀλληλούϊα. (τρίς) 

ὁ α’ χορὸς 
Τροπάριον 
Ἦχος πλ. δ' 

Ὅτε οἱ ἔνδοξοι Μαθηταί, ἐν τῷ νιπτῆρι τοῦ Δείπνου ἐφωτίζοντο, τότε Ἰούδας ὁ 
δυσσεβής, φιλαργυρίαν νοσήσας ἐσκοτίζετο, καὶ ἀνόµοις κριταῖς, σὲ τὸν δίκαιον 
Κριτὴν παραδίδωσι. Βλέπε χρηµάτων ἐραστά, τὸν διὰ ταῦτα ἀγχόνῃ 
χρησάµενον, φεῦγε ἀκόρεστον ψυχὴν τὴν Διδασκάλῳ τοιαῦτα τολµήσασαν. Ὁ 
περὶ πάντας ἀγαθός, Κύριε δόξα σοι.  

ὁ β’ χορὸς 
Δόξα Πατρὶ... 

Ὅτε οἱ ἔνδοξοι Μαθηταί…  
ὁ α’ χορὸς 
Καὶ νῦν... 

Ὅτε οἱ ἔνδοξοι Μαθηταί…  

Τὸ Εὐαγγέλιον κατὰ Λουκᾶν 
 (Κβ΄ 1 – 39) 

Τῷ καιρῷ ἐκείνῳ, ἤγγιζεν ἡ ἑορτὴ τῶν ἀζύµων ἡ λεγοµένη πάσχα. καὶ ἐζήτουν 
οἱ ἀρχιερεῖς καὶ οἱ γραµµατεῖς τὸ πῶς ἀνέλωσιν αὐτόν· ἐφοβοῦντο γὰρ τὸν 
λαόν.  Εἰσῆλθε δὲ ὁ σατανᾶς εἰς Ἰούδαν τὸν ἐπικαλούµενον Ἰσκαριώτην, ὄντα ἐκ 
τοῦ ἀριθµοῦ τῶν δώδεκα,  καὶ ἀπελθὼν συνελάλησε τοῖς ἀρχιερεῦσι καὶ 
γραµµατεῦσι καὶ στρατηγοῖς τὸ πῶς αὐτόν παραδῷ αὐτοῖς.  καὶ ἐχάρησαν, καὶ 
συνέθεντο αὐτῷ ἀργύρια δοῦναι·  καὶ ἐξωµολόγησε, καὶ ἐζήτει εὐκαιρίαν τοῦ 
παραδοῦναι αὐτὸν αὐτοῖς ἄτερ ὄχλου.  Ἦλθε δὲ ἡ ἡµέρα τῶν ἀζύµων, ἐν ᾗ ἔδει 
θύεσθαι τὸ πάσχα,  καὶ ἀπέστειλε Πέτρον καὶ Ἰωάννην εἰπών· Πορευθέντες 
ἑτοιµάσατε ἡµῖν τὸ πάσχα ἵνα φάγωµεν.  οἱ δὲ εἶπον αὐτῷ· Ποῦ θέλεις 
ἑτοιµάσωµεν;  ὁ δὲ εἶπεν αὐτοῖς· Ἰδοὺ εἰσελθόντων ὑµῶν εἰς τὴν πόλιν 
συναντήσει ὑµῖν ἄνθρωπος κεράµιον ὕδατος βαστάζων· ἀκολουθήσατε αὐτῷ 
εἰς τὴν οἰκίαν οὗ εἰσπορεύεται,  καὶ ἐρεῖτε τῷ οἰκοδεσπότῃ τῆς οἰκίας· λέγει σοι ὁ 
διδάσκαλος, ποῦ ἐστι τὸ κατάλυµα ὅπου τὸ πάσχα µετὰ τῶν µαθητῶν µου 
φάγω;  κἀκεῖνος ὑµῖν δείξει ἀνώγαιον µέγα ἐστρωµένον· ἐκεῖ ἑτοιµάσατε.  
ἀπελθόντες δὲ εὗρον καθὼς εἴρηκεν αὐτοῖς, καὶ ἡτοίµασαν τὸ πάσχα.  Καὶ ὅτε 
ἐγένετο ἡ ὥρα, ἀνέπεσε, καὶ οἱ δώδεκα ἀπόστολοι σὺν αὐτῷ.  καὶ εἶπε πρὸς 
αὐτούς· Ἐπιθυµίᾳ ἐπεθύµησα τοῦτο τὸ πάσχα φαγεῖν µεθ’ ὑµῶν πρὸ τοῦ µε 
παθεῖν·  λέγω γὰρ ὑµῖν ὅτι οὐκέτι οὐ µὴ φάγω ἐξ αὐτοῦ ἕως ὅτου πληρωθῇ ἐν τῇ 
βασιλείᾳ τοῦ Θεοῦ.  καὶ δεξάµενος τὸ ποτήριον εὐχαριστήσας εἶπε· Λάβετε 
τοῦτο καὶ διαµερίσατε ἑαυτοῖς·  λέγω γὰρ ὑµῖν ὅτι οὐ µὴ πίω ἀπὸ τοῦ γενήµατος 
τῆς ἀµπέλου ἕως ὅτου ἡ βασιλεία τοῦ Θεοῦ ἔλθῃ.  καὶ λαβὼν ἄρτον 
εὐχαριστήσας ἔκλασε καὶ ἔδωκεν αὐτοῖς λέγων· Τοῦτό ἐστι τὸ σῶµά µου τὸ ὑπὲρ 
ὑµῶν διδόµενον· τοῦτο ποιεῖτε εἰς τὴν ἐµὴν ἀνάµνησιν.  ὡσαύτως καὶ τὸ 
ποτήριον µετὰ τὸ δειπνῆσαι, λέγων· Τοῦτο τὸ ποτήριον ἡ καινὴ διαθήκη ἐν τῷ 
αἵµατί µου, τὸ ὑπὲρ ὑµῶν ἐκχυνόµενον.  πλὴν ἰδοὺ ἡ χεὶρ τοῦ παραδιδόντος µε 
µετ' ἐµοῦ ἐπὶ τῆς τραπέζης.  καὶ ὁ µὲν υἱὸς τοῦ ἀνθρώπου πορεύεται κατὰ τὸ 
ὡρισµένον· πλὴν οὐαὶ τῷ ἀνθρώπῳ ἐκείνῳ δι' οὗ παραδίδοται.  καὶ αὐτοὶ 
ἤρξαντο συζητεῖν πρὸς ἑαυτοὺς τὸ τίς ἄρα εἴη ἐξ αὐτῶν ὁ τοῦτο µέλλων 
πράσσειν.  Ἐγένετο δὲ καὶ φιλονεικία ἐν αὐτοῖς, τὸ τίς αὐτῶν δοκεῖ εἶναι µείζων.  
ὁ δὲ εἶπεν αὐτοῖς· Οἱ βασιλεῖς τῶν ἐθνῶν κυριεύουσιν αὐτῶν, καὶ οἱ 
ἐξουσιάζοντες αὐτῶν εὐεργέται καλοῦνται·  ὑµεῖς δὲ οὐχ οὕτως, ἀλλ' ὁ µείζων 

ἐν ὑµῖν γινέσθω ὡς ὁ νεώτερος, καὶ ὁ ἡγούµενος ὡς ὁ διακονῶν.  τίς γὰρ µείζων, 
ὁ ἀνακείµενος ἢ ὁ διακονῶν; οὐχὶ ὁ ἀνακείµενος; ἐγὼ δὲ εἰµι ἐν µέσῳ ὑµῶν ὡς ὁ 
διακονῶν.  ὑµεῖς δέ ἐστε οἱ διαµεµενηκότες µετ' ἐµοῦ ἐν τοῖς πειρασµοῖς µου·  
κἀγὼ διατίθεµαι ὑµῖν καθὼς διέθετό µοι ὁ πατήρ µου βασιλείαν,  ἵνα ἐσθίητε 
καὶ πίνητε ἐπὶ τῆς τραπέζης µου ἐν τῇ βασιλείᾳ µου, καὶ καθήσεσθε ἐπὶ θρόνων 
κρίνοντες τὰς δώδεκα φυλὰς τοῦ Ἰσραήλ.  Εἶπε δὲ ὁ Κύριος· Σίµων Σίµων, ἰδοὺ ὁ 
σατανᾶς ἐξῃτήσατο ὑµᾶς τοῦ σινιάσαι ὡς τὸν σῖτον·  ἐγὼ δὲ ἐδεήθην περὶ σοῦ 
ἵνα µὴ ἐκλίπῃ ἡ πίστις σου· καὶ σύ ποτε ἐπιστρέψας στήριξον τοὺς ἀδελφούς 
σου.  ὁ δὲ εἶπεν αὐτῷ· Κύριε, µετὰ σοῦ ἕτοιµός εἰµι καὶ εἰς φυλακὴν καὶ εἰς 
θάνατον πορεύεσθαι.  ὁ δὲ εἶπε· Λέγω σοι, Πέτρε, οὐ φωνήσει σήµερον ἀλέκτωρ 
πρὶν ἢ τρὶς ἀπαρνήσῃ µὴ εἰδέναι µε.  Καὶ εἶπεν αὐτοῖς· Ὅτε ἀπέστειλα ὑµᾶς 
ἄτερ βαλαντίου καὶ πήρας καὶ ὑποδηµάτων, µή τινος ὑστερήθητε; οἱ δὲ εἶπον· 
Οὐθενός.  εἶπεν οὖν αὐτοῖς· Ἀλλὰ νῦν ὁ ἔχων βαλάντιον ἀράτω, ὁµοίως καὶ 
πήραν, καὶ ὁ µὴ ἔχων πωλήσει τὸ ἱµάτιον αὐτοῦ καὶ ἀγοράσει µάχαιραν.  λέγω 
γὰρ ὑµῖν ὅτι ἔτι τοῦτο τὸ γεγραµµένον δεῖ τελεσθῆναι ἐν ἐµοί, τὸ καὶ µετὰ 
ἀνόµων ἐλογίσθη· καὶ γὰρ τὰ περὶ ἐµοῦ τέλος ἔχει.  οἱ δὲ εἶπον· Κύριε, ἰδοὺ 
µάχαιραι ὧδε δύο. ὁ δὲ εἶπεν αὐτοῖς· Ἱκανόν ἐστι.  Καὶ ἐξελθὼν ἐπορεύθη κατὰ 
τὸ ἔθος εἰς τὸ ὄρος τῶν ἐλαιῶν· ἠκολούθησαν δὲ αὐτῷ καὶ οἱ µαθηταί αὐτοῦ.  
 

Ὁ Ν’ ψαλµὸς χῦµα καὶ εὐθὺς ὁ Κανὼν εἰς ἓξ ἢ τέσσαρα µετά τῶν εἱρµῶν. 
Ἄνευ στίχων 

ὁ α’ χορὸς 
Ποίηµα Κοσµᾶ Μοναχοῦ 

ᾠδὴ α'  Ἦχος πλ. β'  Ὁ Εἱρµὸς 
Τµηθείσῃ τµᾶται, πόντος ἐρυθρός, κυµατοτρόφος δὲ ξηραίνεται βυθός, ὁ αὐτὸς 
ὁµοῦ ἀόπλοις γεγονὼς βατός, καὶ πανοπλίταις τάφος. ᾨδὴ δὲ Θεοτερπὴς 
ἀνεµέλπετο. Ἐνδόξως δεδόξασται, Χριστὸς ὁ Θεὸς ἡµῶν.  

ὁ β’ χορὸς 
Ἡ πανταιτία, καὶ παρεκτικὴ ζωῆς, ἡ ἄπειρος σοφία τοῦ Θεοῦ, ᾠ κοδόµησε τὸν 
οἶκον ἑαυτῆς, ἁγνῆς ἐξ ἀπειράνδρου Μητρός, ναὸν γὰρ σωµατικὸν περιθέµενος, 
ἐνδόξως, δεδόξασται, Χριστὸς ὁ Θεὸς ἡµῶν.  

ὁ α’ χορὸς 
Δόξα Πατρὶ.. 

Μυσταγωγοῦσα, φίλους ἑαυτῆς, τὴν ψυχοτρόφον ἑτοιµάζει τράπεζαν, 
ἀµβροσίας δὲ ἡ ὄντως σοφία τοῦ Θεοῦ, κιρνᾷ κρατῆρα πιστοῖς. Προσέλθωµεν 
εὐσεβῶς καὶ βοήσωµεν. Ἐνδόξως δεδόξασται, Χριστὸς ὁ Θεὸς ἡµῶν.  

ὁ β’ χορὸς 
Καὶ νῦν... 

Ἀκουτισθῶµεν, πάντες οἱ πιστοί, συγκαλουµένης ὑψηλῷ κηρύγµατι, τῆς 
ἀκτίστου καὶ ἐµφύτου σοφίας τοῦ Θεοῦ, βοᾷ γάρ, Γεύσασθε καὶ γνότες, ὅτι 
χρηστὸς ἐγὼ κράξατε. Ἐνδόξως δεδόξασται, Χριστὸς ὁ Θεὸς ἡµῶν.  

ὁ α’ χορὸς 
Καταβασία 

Τµηθείσῃ τµᾶται, πόντος ἐρυθρός, κυµατοτρόφος δὲ ξηραίνεται βυθός, ὁ αὐτὸς 
ὁµοῦ ἀόπλοις γεγονὼς βατός, καὶ πανοπλίταις τάφος. ᾨδὴ δὲ θεοτερπὴς 
ἀνεµέλπετο. Ἐνδόξως δεδόξασται... 

ὁ β’ χορὸς 
... Χριστὸς ὁ Θεὸς ἡµῶν. 

ὁ α’ χορὸς 
ᾠδὴ γ'  Ὁ Εἱρµὸς 

Κύριος ὢν πάντων καὶ Κτίστης Θεός, τὸ κτιστὸν ὁ ἀπαθής, πτωχεύσας σεαυτῷ 
ἥνωσας, καὶ τὸ Πάσχα, οἷς ἔµελλες θανεῖν, αὐτὸς ὢν σεαυτὸν προετίθης, 
Φάγετε βοῶν τὸ Σῶµά µου, καὶ πίστει στερεωθήσεσθε.   

ὁ β’ χορὸς 
Κύριος ὢν πάντων... 

ὁ α’ χορὸς 
Δόξα Πατρί... 

Ῥύσιον παντός, τοῦ βροτείου γένους, τὸ οἰκεῖον Ἀγαθέ, τοὺς σοὺς Μαθητὰς 
ἐπότισας, εὐφροσύνης ποτήριον πλήσας, αὐτὸς γὰρ σεαυτὸν ἱερούργεις, Πίετε 
βοῶν τὸ Αἷµά µου, καὶ πίστει στερεωθήσεσθε.  

ὁ β’ χορὸς 
Καὶ νῦν... 

Ἄφρων ἀνήρ, ὃς ἐν ὑµῖν προδότης, τοῖς οἰκείοις Μαθηταῖς προέφης, ὁ 
ἀνεξίκακος, οὐ µὴ γνώσηται ταῦτα, καὶ οὗτος ἀσύνετος ὢν, οὐ µὴ συνήσει, ὅµως 
ἐν ἐµοὶ µείνατε, καὶ πίστει στερεωθήσεσθε.  

ὁ α’ χορὸς 
Καταβασία 

Κύριος ὢν πάντων καὶ Κτίστης Θεός, τὸ κτιστὸν ὁ ἀπαθής, πτωχεύσας σεαυτῷ 
ἥνωσας, καὶ τὸ Πάσχα, οἷς ἔµελλες θανεῖν, αὐτὸς ὢν σεαυτὸν προετίθης, 
Φάγετε βοῶν τὸ Σῶµά µου, καὶ πίστει στερεωθήσεσθε. 

Συναπτὴ µικρά καὶ ἡ Ἐκφώνησις 
 Ὅτι σὺ εἶ ὁ Θεὸς ἡµῶν...      

ὁ β’ χορὸς 
Κάθισµα  Ἦχος α' 

Τὸν Τάφον σου Σωτὴρ 
Ὁ λίµνας καὶ πηγάς, καὶ θαλάσσας ποιήσας, ταπείνωσιν ἡµᾶς, ἐκπαιδεύων 
ἀρίστην, λεντίῳ ζωννύµενος, Μαθητῶν πόδας ἔνιψε, ταπεινούµενος, ὑπερβολῇ 
εὐσπλαγχνίας, καὶ ὑψῶν ἡµᾶς, ἀπὸ βαράθρων κακίας, ὁ µόνος φιλάνθρωπος.  

ὁ α’ χορὸς 
Ἕτερον  Ἦχος γ' 

Δόξα Πατρί... 
Θείας πίστεως 

Ταπεινούµενος, δι' εὐσπλαγχνίαν, πόδας ἔνιψας, τῶν Μαθητῶν σου, καὶ πρὸς 
δρόµον θεῖον τούτους κατεύθυνας, ἀπαναινόµενος Πέτρος δὲ νίπτεσθαι, αὖθις 
τῷ θείῳ ὑπείκει προστάγµατι, ἐκνιπτόµενος, καὶ σοῦ ἐκτενῶς δεόµενος, 
δωρήσασθαι ἡµῖν τὸ µέγα ἔλεος.  

ὁ β’ χορὸς 
Ἕτερον  Ἦχος δ'  

Καὶ νῦν... 
Ἐπεφάνης σήµερον 

Συνεσθίων Δέσποτα, τοῖς Μαθηταῖς σου, µυστικῶς ἐδήλωσας, τὴν παναγίαν 
σου σφαγήν, δι' ἧς φθορᾶς ἐλυτρώθηµεν, οἱ τὰ σεπτά σου... 

ὁ α’ χορὸς 
... τιµῶντες Παθήµατα.  

ὁ β’ χορὸς 
ᾠδὴ δ'  Ὁ Εἱρµὸς 

Προκατιδὼν ὁ Προφήτης, τοῦ µυστηρίου σου τὸ ἀπόῤῥητον, Χριστὲ 
προανεφώνησεν. Ἔθου κραταιάν, ἀγάπησιν ἰσχύος, Πάτερ οἰκτίρµον, τὸν 
µονογενῆ, Υἱὸν γὰρ ἀγαθέ, ἱλασµὸν εἰς τὸν Κόσµον ἀπέστειλας.   

ὁ α’ χορὸς 
Ἐπὶ τὸ πάθος τὸ πᾶσι, τοῖς ἐξ Ἀδὰµ πηγάσαν ἀπάθειαν, Χριστὲ µολὼν τοῖς 
φίλοις σου, εἶπας. Μεθ' ὑµῶν, τοῦ Πάσχα µετασχεῖν, τούτου ἐπεθύµησα, τὸν 
Μονογενῆ ἐπεί µε ἱλασµόν, ὁ Πατὴρ εἰς τὸν Κόσµον ἀπέστειλε.  

ὁ β’ χορὸς 
Δόξα Πατρὶ.. 

Μεταλαµβάνων κρατῆρος, τοῖς µαθηταῖς ἐβόας ἀθάνατε. Γεννήµατος ἀµπέλου 
δέ, πίοµαι λοιπόν, οὐκέτι µεθ' ὑµῶν βιοτεύων, τὸν Μονογενῆ ἐπεί µε ἱλασµόν, ὁ 
Πατήρ εἰς τὸν κόσµον ἀπέστειλε.  

ὁ α’ χορὸς 
Καὶ νῦν... 

Πόµα καινὸν ὑπὲρ λόγον, ἐγὼ φηµι ἐν τῇ Βασιλείᾳ µου, Χριστὲ τοῖς φίλοις 
πίοµαι, ὥστε γὰρ θεοῖς, Θεὸς ὑµῖν, συνέσοµαι εἶπας, τὸν Μονογενῆ καὶ γάρ µε 
ἱλασµόν, ὁ Πατὴρ εἰς τὸν Κόσµον ἀπέστειλε.  

ὁ β’ χορὸς 
Καταβασία 

Προκατιδὼν ὁ Προφήτης, τοῦ µυστηρίου σου τὸ ἀπόῤῥητον, Χριστὲ 
προανεφώνησεν. Ἔθου κραταιάν, ἀγάπησιν ἰσχύος, Πάτερ οἰκτίρµον, τὸν 
µονογενῆ, Υἱὸν γὰρ ἀγαθέ, ἱλασµὸν εἰς τὸν Κόσµον ἀπέστειλας. 

ὁ α’ χορὸς 
ᾠδὴ ε'  Ὁ Εἱρµὸς 

Τῷ συνδέσµῳ τῆς ἀγάπης, συνδεόµενοι οἱ Ἀπόστολοι, τῷ δεσπόζοντι τῶν ὅλων, 
ἑαυτοὺς Χριστῷ, ἀναθέµενοι, ὡραίους πόδας ἐξαπενίζοντο, εὐαγγελιζόµενοι 
πᾶσιν εἰρήνην.  

ὁ β’ χορὸς 
Τῷ συνδέσµῳ τῆς ἀγάπης... 

ὁ α’ χορὸς 
Δόξα Πατρὶ.. 

Ἡ τὸ ἄσχετον κρατοῦσα, καὶ ὑπερῷον ἐν αἰθέρι ὕδωρ, ἡ ἀβύσσους χαλινοῦσα, 
καὶ θαλάσσας ἀναχαιτίζουσα, Θεοῦ σοφία, ὕδωρ Νιπτῆρι βάλλει, πόδας 
ἀποπλύνει δὲ δούλων Δεσπότης.  

ὁ β’ χορὸς 
Καὶ νῦν... 

Μαθηταῖς ὑποδεικνύει, ταπεινώσεως ὁ Δεσπότης τύπον, ὁ νεφέλαις δὲ τὸν 
πόλον περιβάλλων, ζώννυται λέντιον, καὶ κάµπτει γόνυ, δούλων ἐκπλύναι 
πόδας, οὗ ἐν τῇ χειρὶ πνοὴ πάντων τῶν ὄντων.  

ὁ α’ χορὸς 
Καταβασία 

Τῷ συνδέσµῳ τῆς ἀγάπης, συνδεόµενοι οἱ Ἀπόστολοι, τῷ δεσπόζοντι τῶν ὅλων, 
ἑαυτοὺς Χριστῷ, ἀναθέµενοι, ὡραίους πόδας ἐξαπενίζοντο, εὐαγγελιζόµενοι 
πᾶσιν εἰρήνην. 

ὁ β’ χορὸς 
ᾠδὴ ς'  Ὁ Εἱρµὸς 

Ἄβυσσος ἐσχάτη ἁµαρτηµάτων, ἐκύκλωσέ µε, καὶ τὸν κλύδωνα µηκέτι φέρων, 
ὡς ὁ Ἰωνᾶς, τῷ Δεσπότῃ βοῶ σοι. Ἐκ φθορᾶς µε ἀνάγαγε.  

ὁ α’ χορὸς 
Ἄβυσσος ἐσχάτη ἁµαρτηµάτων... 

ὁ β’ χορὸς 
Δόξα Πατρὶ.. 

Κύριον φωνεῖτε, ὢ Μαθηταί, καὶ Διδάσκαλόν µε, καὶ γὰρ πέφυκα. Σωτὴρ ἐβόας, 
διὸ µιµεῖσθε τὸν τύπον, ὃν τρόπον ἐν ἐµοὶ ἐθεάσασθε.  

ὁ α’ χορὸς 
Καὶ νῦν... 

Ῥύπον τις µὴ ἔχων ἀποῤῥυφθῆναι, οὐ δεῖται πόδας, καθαροὶ ὢ Μαθηταὶ ὑµεῖς 
δέ, ἀλλ' οὐχὶ πάντες, ῥοπὴ γὰρ ἀτάκτως, ἐξ ὑµῶν ἑνὸς µαίνεται.  

ὁ β’ χορὸς 
Καταβασία 

Ἄβυσσος ἐσχάτη ἁµαρτηµάτων, ἐκύκλωσέ µε, καὶ τὸν κλύδωνα µηκέτι φέρων, 
ὡς ὁ Ἰωνᾶς, τῷ Δεσπότῃ βοῶ σοι. Ἐκ φθορᾶς µε ἀνάγαγε. 

Συναπτὴ µικρά καὶ ἡ Ἐκφώνησις 
Σὺ γὰρ εἶ ὁ Βασιλεύς...  
Κοντάκιον  Ἦχος β' 

Τὰ ἄνω ζητῶν 
Τὸν ἄρτον λαβών, εἰς χεῖρας ὁ προδότης, κρυφίως αὐτάς, ἐκτείνει καὶ λαµβάνει, 
τὴν τιµὴν τοῦ πλάσαντος, ταῖς οἰκείαις χερσὶ τὸν ἄνθρωπον, καὶ ἀδιόρθωτος 
ἔµεινεν, Ἰούδας ὁ δοῦλος καὶ δόλιος.  

Ὁ Οἶκος 
Τῇ µυστικῇ ἐν φόβῳ τραπέζῃ, προσεγγίσαντες πάντες, καθαραῖς ταῖς ψυχαῖς, 
τὸν ἄρτον ὑποδεξώµεθα, συµπαραµένοντες τῷ Δεσπότῃ, ἵνα ἴδωµεν τοὺς πόδας 
πῶς ἀπονίπτει τῶν Μαθητῶν, καὶ ἐκµάσσει τῷ λεντίῳ, καὶ ποιήσωµεν ὥσπερ 
κατίδωµεν, ἀλλήλοις ὑποταγέντες, καὶ ἀλλήλων τοὺς πόδας ἐκπλύνοντες, 
αὐτὸς γὰρ ὁ Χριστὸς οὕτως ἐκέλευσε, τοῖς αὐτοῦ Μαθηταῖς ὡς προέφησεν, ἀλλ' 
οὐκ ἤκουσεν, Ἰούδας ὁ δοῦλος καὶ δόλιος.  

Συναξάριον 
Τῇ ΙΣΤ’ τοῦ αὐτοῦ µηνός, Μνήµη τῶν Ἁγίων Μαρτύρων γυναικῶν, Ἀγάπης, 
Εἰρήνης καὶ Χιονίας.  

Στίχοι 
Χιὼν τὸ πῦρ ἦν τῇ Χιονίᾳ τάχα,  
Οὗ συµµετασχεῖν ἠγάπησεν Ἀγάπη.  
Βέλος σε πέµπει πρὸς τὸν εἰρήνης τόπον,  
Ἀφ' αἱµάτων σῶν ἐκµεθυσθὲν Εἰρήνη.  
Χιονίην τ' Ἀγάπην ἐκκαιδεκάτῃ κατέκαυσαν. 
 
Τῇ αὐτῇ ἡµέρᾳ, Μνήµη τοῦ Ἁγίου Φήλικος Ἐπισκόπου, Ἰανουαρίου 
Πρεσβυτέρου, Φουρτουνάτου καὶ Σεπτεµίνου.  

Στίχοι 
Τετρὰς ἀθλητῶν συγκεκοµµένων ξίφει  
Νῦν συγχορεύει µυριάσιν Ἀγγέλων.  
 
Τῇ αὐτῇ ἡµέρᾳ, Μνήµη τῶν Ἁγίων Μαρτύρων Λεωνίδου, Χαρίσσης, Νίκης, 
Γαληνῆς, Καλλίδος, Νουνεχίας, Βασιλίσσης καὶ Θεοδώρας.  

Στίχοι 
Κόλποις θαλάσσης ἐκδοθεὶς Λεωνίδης  
Φθάνει κολυµβῶν Ἀβραὰµ κόλπων ἄχρι.  
Θάλασσαν ἡ Χάρισσα φρίττειν οὐκ ἔχω,  
Ἥτις θάλασσαν προξενεῖ µοι χαρίτων.  
Βυθῷ Γαληνὴ καὶ Νίκη βεβληµέναι, 
Νίκην ἐφεῦρον καὶ γαλήνην ἐκ σάλου.  
Βυθὸς θαλάσσης λαµβάνει τὴν Καλλίδα,  
Κάλλους ἐρῶσαν ψυχεραστοῦ Κυρίου.  
Εὑροῦσα κέρδος ἐκ βυθοῦ σωτηρίαν  
Τὸ νουνεχές σου δεικνύεις, Νουνεχία.  
Γαστὴρ θαλάσσης λαµβάνει κόρας δύο,  
Λίχνην φυγούσας, δυσσεβείας γαστέρα.  
 
Τῇ αὐτῇ ἡµέρᾳ, Μνήµη τῆς Ἁγίας Μάρτυρος Εἰρήνης.  

Στίχοι 
Εἰρηνικῶς ζήσασα, Μάρτυς Εἰρήνη,  
Οὐκ εἰρηνικῶς, ἀλλ' ἐκ τοῦ ξίφους θνῄσκεις. 
 
Τῇ ἁγίᾳ καὶ µεγάλῃ Πέµπτῃ, οἱ τὰ πάντα καλῶς διαταξάµενοι θεῖοι 
Πατέρες, ἀλληλοδιαδόχως ἔκ τε τῶν θείων Ἀποστόλων, καὶ τῶν ἱερῶν 
Εὐαγγελίων, παραδεδώκασιν ἡµῖν τέσσαρά τινα ἑορτάζειν, τὸν ἱερὸν 
Νιπτῆρα, τὸν µυστικὸν Δεῖπνον (δηλαδὴ τὴν παράδοσιν τῶν καθ' ἡµᾶς 
φρικτῶν Μυστηρίων), τὴν ὑπερφυᾶ Προσευχήν, καὶ τὴν Προδοσίαν αὐτήν.  

 
Στίχοι εἰς τὸν Ἱερὸν Νιπτῆρα 

Νίπτει Μαθητῶν ἑσπέρας Θεὸς πόδας,  
Οὗ ποῦς πατῶν ἦν εἰς Ἐδὲµ δείλης πάλαι.  

Εἰς τὸν Μυστικὸν Δεῖπνον 
Διπλοῦς ὁ Δεῖπνος, Πάσχα γὰρ νόµου φέρει,  
Καὶ Πάσχα καινόν, Αἷµα. Σῶµα Δεσπότου.  

Εἰς τὴν ὑπερφυᾶ Προσευχὴν 
Προσεύχῃ, καὶ φόβητρα, θρόµβοι αἱµάτων,  
Χριστέ, προσώπου, παραιτούµενος δῆθεν  
θάνατον, ἐχθρὸν ἐν τούτοις φενακίζων.  

Εἰς τὴν Προδοσίαν 
Τί δεῖ µαχαιρῶν, τί ξύλων λαοπλάνοι,  
Πρὸς τὸ θανεῖν πρόθυµον εἰς Κόσµου λύτρον.  

 
Τῇ ἀφάτῳ σου εὐσπλαγχνίᾳ, Χριστὲ ὁ Θεὸς ἡµῶν, ἐλέησον ἡµᾶς. Ἀµήν.  

ᾠδὴ ζ'   
ὁ α’ χορὸς 
Ὁ Εἱρµὸς 

Οἱ Παῖδες ἐν Βαβυλῶνι, καµίνου φλόγα οὐκ ἔπτηξαν ἀλλ' ἐν µέσῳ φλογὸς 
ἐµβληθέντες, δροσιζόµενοι ἔψαλλον. Εὐλογητὸς εἶ Κύριε, ὁ Θεὸς τῶν Πατέρων 
ἡµῶν.  

ὁ β’ χορὸς  
Νευστάζων κάραν Ἰούδας, κακὰ προβλέπων ἐκίνησεν, εὐκαιρίαν ζητῶν 
παραδοῦναι, τὸν Κριτὴν εἰς κατάκρισιν, ὃς πάντων ἐστὶ Κύριος, καὶ Θεὸς τῶν 
Πατέρων ἡµῶν.  

ὁ α’ χορὸς 
Δόξα Πατρί.. 

Ὑµῖν ὁ Χριστὸς τοῖς φίλοις, ἐβόα. Εἷς παραδώσει µε, εὐφροσύνης λαθόντες, 
ἀγωνίᾳ καὶ λύπῃ συνείχοντο. Τίς οὗτος; φράσον λέγοντες, ὁ Θεὸς τῶν Πατέρων 
ἡµῶν.  

ὁ β’ χορὸς 
Καὶ νῦν... 

Μεθ' ὅστις ἐµοῦ τὴν χεῖρα, τρυβλίῳ βάλλει θρασύτητι, τούτῳ πλὴν καλὸν ἦν, 
πύλας βίου περάσαι µηδέποτε, τοῦτον ὃς ἦν ἐδήλου δέ, ὁ Θεὸς τῶν Πατέρων 
ἡµῶν.  

ὁ α’ χορὸς 
Καταβασία 

Οἱ Παῖδες ἐν Βαβυλῶνι, καµίνου φλόγα οὐκ ἔπτηξαν ἀλλ' ἐν µέσῳ φλογὸς 
ἐµβληθέντες, δροσιζόµενοι ἔψαλλον. Εὐλογητὸς εἶ Κύριε, ὁ Θεὸς τῶν Πατέρων 
ἡµῶν. 

ὁ β’ χορὸς 
ᾠδὴ η’  Ὁ Εἱρµὸς 

Νόµων πατρῴων οἱ µακαριστοί, ἐν Βαβυλῶνι νέοι προκινδυνεύοντες, 
βασιλεύοντος, κατέπτυξαν, προσταγῆς ἀλογίστου, καὶ συνηµµένοι ᾧ οὐκ 
ἐχωνεύθησαν πυρί, τοῦ κρατοῦντος ἐπάξιον ἀνέµελπον τὸν ὕµνον. Τὸν Κύριον 
ὑµνεῖτε τὰ ἔργα, καὶ ὑπερυψοῦτε εἰς πάντας τοὺς αἰῶνας.  

ὁ α’ χορὸς 
Οἱ δαιτυµόνες οἱ µακαριστοί, ἐν τῇ Σιὼν τῷ Λόγῳ προσκαρτερήσαντες, οἱ 
Ἀπόστολοι παρείποντο, τῷ Ποιµένι ὡς ἄρνες, καὶ συνηµµένοι, ᾧ οὐκ 
ἐχωρίσθησαν Χριστῷ, θείῳ λόγῳ τρεφόµενοι, εὐχαρίστως ἐβόων. Τὸν Κύριον 
ὑµνεῖτε τὰ ἔργα, καὶ ὑπερυψοῦτε εἰς πάντας τοὺς αἰῶνας.  

ὁ β’ χορὸς 
Στίχ. Εὐλογοῦµεν Πατέρα Υἱὸν καὶ Ἅγιον Πνεῦµα τὸν Κύριον. 

Νόµου φιλίας, ὁ δυσώνυµος, Ἰσκαριώτης γνώµῃ ἐπιλαθόµενος, οὓς ἐνίψατο 
ηὐτρέπισε πρὸς προδοσίαν πόδας, καὶ σοῦ ἐσθίων ἄρτον, Σῶµα θεῖον, ἐπῆρε 
πτερνισµόν ἐπὶ σέ, Χριστέ, καὶ βοᾷν οὐ συνῆκε. Τὸν Κύριον ὑµνεῖτε τὰ ἔργα, καὶ 
ὑπερυψοῦτε εἰς πάντας τοὺς αἰῶνας.  

ὁ α’ χορὸς 
Καὶ νῦν... 

Ἐδεξιοῦτο τὸ λυτήριον, τῆς ἁµαρτίας σῶµα, ὁ ἀσυνείδητος, καὶ τὸ Αἷµα τὸ 
χεόµενον, ὑπὲρ Κόσµου τὸ θεῖον, ἀλλ' οὐκ ᾐδεῖτο πίνων, ὃ ἐπίπρασκε τιµῆς οὐ 
κακίᾳ προσώχθισε καὶ βοᾷν οὐ συνῆκε. Τὸν Κύριον ὑµνεῖτε τὰ ἔργα, καὶ 
ὑπερυψοῦτε εἰς πάντας τοὺς αἰῶνας.  

ὁ β’ χορὸς 
Στίχ. Αἰνοῦµεν, εὐλογοῦµεν, προσκυνοῦµεν τὸν Κύριον. 

Καταβασία 
Νόµων πατρῴων οἱ µακαριστοί, ἐν Βαβυλῶνι νέοι προκινδυνεύοντες, 
βασιλεύοντος, κατέπτυξαν, προσταγῆς ἀλογίστου, καὶ συνηµµένοι ᾧ οὐκ 
ἐχωνεύθησαν πυρί, τοῦ κρατοῦντος ἐπάξιον ἀνέµελπον τὸν ὕµνον. Τὸν Κύριον 
ὑµνεῖτε τὰ ἔργα, καὶ ὑπερυψοῦτε εἰς πάντας τοὺς αἰῶνας. 

Τὴν Θεοτόκον καὶ µητέρα τοῦ φωτὸς... 
ὁ α’ χορὸς 

ᾠδὴ θ'  Ὁ Εἱρµὸς 
Ξενίας δεσποτικῆς, καὶ ἀθανάτου τραπέζης, ἐν ὑπερώῳ τόπῳ, ταῖς ὑψηλαῖς 
φρεσί, πιστοὶ δεῦτε ἀπολαύσωµεν, ἐπαναβεβηκότα λόγον, ἐκ τοῦ Λόγου 
µαθόντες, ὃν µεγαλύνοµεν.  

ὁ β’ χορὸς 
Ἄπιτε τοῖς Μαθηταῖς, ὁ Λόγος ἔφη, τὸ Πάσχα ἐν ὑπερῴῳ τόπῳ, ᾧ νοῦς 
ἐνίδρυται, οἷς µυσταγωγῶ, σκευάσατε, ἀζύµῳ ἀληθείας λόγῳ, τὸ στεῤῥὸν δὲ τῆς 
χάριτος µεγαλύνατε.  

ὁ α’ χορὸς 
Δόξα Πατρὶ.. 

Δηµιουργὸν ὁ Πατήρ, πρὸ τῶν αἰώνων σοφίαν, γεννᾷ ἀρχὴν ὁδῶν µε, εἰς ἔργα 
ἔκτισε, τὰ νῦν µυστικῶς τελούµενα. Λόγος γὰρ ἄκτιστος ὢν φύσει, τὰς φωνὰς 
οἰκειοῦµαι, οὗ νῦν προσείληφα.  

ὁ β’ χορὸς 
Καὶ νῦν... 

Ὡς ἄνθρωπος ὑπάρχω, οὐσίᾳ οὐ φαντασίᾳ, οὕτω Θεὸς τῷ τρόπω τῆς 
ἀντιδόσεως, ἡ φύσις ἡ ἑνωθεῖσά µοι. Χριστὸν ἕνα, διό µε γνῶτε, τὰ ἐξ ὧν, ἐν οἷς, 
ἅπερ πέφυκα σῴζοντα.  

ὁ α’ χορὸς 
Καταβασία 

Ξενίας δεσποτικῆς, καὶ ἀθανάτου τραπέζης, ἐν ὑπερῴῳ τόπῳ, ταῖς ὑψηλαῖς 
φρεσί, πιστοὶ δεῦτε ἀπολαύσωµεν, ἐπαναβεβηκότα λόγον, ἐκ τοῦ Λόγου 
µαθόντες, ὃν µεγαλύνοµεν.  

Συναπτὴ µικρά καὶ ἡ Ἐκφώνησις 
Ὅτι σὲ αἰνοῦσι πᾶσαι αἱ δυνάµεις...  

Ἐξαποστειλάριον αὐτόµελον 
ὁ α’ χορὸς 

Ἦχος γ' 
Τὸν νυµφῶνά σου βλέπω, Σωτήρ µου κεκοσµηµένον, καὶ ἔνδυµα οὐκ ἔχω, ἵνα 
εἰσέλθω ἐν αὐτῷ, λάµπρυνόν µου τὴν στολὴν τῆς ψυχῆς, Φωτοδότα, καὶ σῶσόν 
µε. 

ὁ β’ χορὸς 
Τὸν νυµφῶνά σου βλέπω...  

ὁ α’ χορὸς 
Τὸν νυµφῶνά σου βλέπω, Σωτήρ µου κεκοσµηµένον, καὶ ἔνδυµα οὐκ ἔχω, ἵνα 
εἰσέλθω ἐν αὐτῷ, λάµπρυνόν µου τὴν στολὴν τῆς ψυχῆς… 

ὁ β’ χορὸς 
...Φωτοδότα, καὶ σῶσόν µε.  

ΑΙΝΟΙ 
ὁ α’ χορός 
Ἦχος β’. 

Πᾶσα πνοὴ αἰνεσάτω τὸν Κύριον. Αἰνεῖτε τὸν Κύριον ἐκ τῶν οὐρανῶν· αἰνεῖτε 
αὐτὸν ἐν τοῖς ὑψίστοις. Σοὶ πρέπει ὕµνος τῷ Θεῷ.  

ὁ β’ χορός 
Αἰνεῖτε αὐτόν, πάντες οἱ Ἄγγελοι αὐτοῦ· αἰνεῖτε αὐτόν, πᾶσαι αἱ δυνάµεις 
αὐτοῦ. Σοὶ πρέπει ὕµνος τῷ Θεῷ.   

ὁ α’ χορός 
Στίχ. Αἰνεῖτε αὐτὸν ἐπὶ ταῖς δυναστείαις αὐτοῦ, αἰνεῖτε αὐτὸν κατὰ τὸ πλῆθος 
τῆς µεγαλωσύνης αὐτοῦ. 

Ἰδιόµελα  Ἦχος β' 
Συντρέχει λοιπόν, τὸ συνέδριον τῶν Ἰουδαίων, ἵνα τὸν Δηµιουργόν, καὶ Κτίστην 
τῶν ἁπάντων, Πιλάτῳ παραδώσῃ, ὢ τῶν ἀνόµων! ὢ τῶν ἀπίστων! ὅτι τὸν 
ἐρχόµενον, κρῖναι ζῶντας καὶ νεκρούς, εἰς κρίσιν εὐτρεπίζουσι, τὸν ἰώµενον τὰ 
πάθη, πρὸς πάθος ἑτοιµάζουσι. Κύριε µακρόθυµε, µέγα σου τὸ ἔλεος, δόξα σοι.  

ὁ β’ χορός 
Στίχ. Αἰνεῖτε αὐτὸν ἐν ἤχῳ, σάλπιγγος, αἰνεῖτε αὐτὸν ἐν ψαλτηρίῳ καὶ κιθάρᾳ. 

ἦχος ὁ αὐτὸς 
Ἰούδας ὁ παράνοµος Κύριε, ὁ βάψας ἐν τῷ δείπνῳ τὴν χεῖρα, ἐν τῷ τρυβλίῳ 
µετὰ σοῦ, ἐξέτεινεν ἀνόµως τὰς χεῖρας, τοῦ λαβεῖν ἀργύρια, καὶ ὁ τοῦ µύρου 
λογισάµενος τιµήν, σὲ τὸν ἀτίµητον οὐκ ἔφριξε πωλῆσαι, ὁ τοὺς πόδας 
ὑφαπλώσας ἐπὶ τὸ νίψαι, τὸν Δεσπότην κατεφίλησε δολίως, εἰς τὸ προδοῦναι 
τοῖς ἀνόµοις, χοροῦ δὲ Ἀποστόλων ῥιφείς, καὶ τὰ τριάκοντα ῥίψας ἀργύρια, σοῦ 
τὴν τριήµερον Ἀνάστασιν οὐκ εἶδε, δι' ἧς ἐλέησον ἡµᾶς.  

ὁ α’ χορός 
Στίχ. Αἰνεῖτε αὐτὸν ἐν τυµπάνῳ καὶ χορῷ, αἰνεῖτε αὐτὸν ἐν χορδαῖς καὶ ὀργάνῳ. 

ἦχος ὁ αὐτὸς 
Ἰούδας ὁ προδότης δόλιος ὢν, δολίῳ φιλήµατι παρέδωκε τὸν Σωτῆρα Κύριον, 
τὸν Δεσπότην τῶν ἁπάντων, ὡς δοῦλον πέπρακε τοῖς παρανόµοις, ὡς πρόβατον 
ἐπὶ σφαγήν, οὕτως ἠκολούθει, ὁ Ἀµνὸς ὁ τοῦ Θεοῦ, ὁ Υἱὸς ὁ τοῦ Πατρός, ὁ µόνος 
πολυέλεος.  

ὁ β’ χορός 
Στίχ. Αἰνεῖτε αὐτὸν ἐν κυµβάλοις εὐήχοις, αἰνεῖτε αὐτὸν ἐν κυµβάλοις 
ἀλαλαγµοῦ. Πᾶσα πνοὴ αἰνεσάτω τὸν Κύριον. 

ἦχος ὁ αὐτὸς 
Ἰούδας ὁ δοῦλος καὶ δόλιος, ὁ µαθητὴς καὶ ἐπίβουλος, ὁ φίλος καὶ διάβολος, ἐκ 
τῶν ἔργων ἀπεφάνθη, ἠκολούθει γὰρ τῷ Διδασκάλῳ, καὶ καθ' ἑαυτὸν 
ἐµελέτησε τὴν προδοσίαν, ἔλεγεν ἐν ἑαυτῷ. Παραδώσω τοῦτον, καὶ κερδήσω τὰ 
συναχθέντα χρήµατα, ἐπεζήτει δὲ καὶ τὸ µύρον πραθῆναι, καὶ τὸν Ἰησοῦν δόλῳ 
κρατηθῆναι, ἀπέδωκεν ἀσπασµόν, παρέδωκε τὸν Χριστόν, καὶ ὡς πρόβατον ἐπὶ 
σφαγήν, οὕτως ἠκολούθει, ὁ µόνος εὔσπλαγχνος καὶ φιλάνθρωπος.  

ὁ α’ χορὸς 
Δόξα Πατρὶ καὶ Υἱῷ καὶ Ἁγίῳ Πνεύµατι. 

ὁ β’ χορός 
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 

ἦχος ὁ αὐτὸς 
ὁ α’ χορὸς 

Ὅν ἐκήρυξεν Ἀµνὸν Ἡσαΐας, ἔρχεται ἐπὶ σφαγὴν ἑκούσιον, καὶ τὸν νῶτον 
δίδωσιν εἰς µάστιγας, τὰς σιαγόνας εἰς ῥαπίσµατα, τὸ δὲ πρόσωπον οὐκ 
ἀπεστράφη, ἀπὸ αἰσχύνης ἐµπτυσµάτων, θανάτῳ δὲ ἀσχήµονι καταδικάζεται, 
πάντα ὁ ἀναµάρτητος ἑκουσίως καταδέχεται, ἵνα πᾶσι δωρήσηται τὴν ἐκ 
νεκρῶν ἀνάστασιν.  

Ὁ προεστὼς: 
Σοὶ δόξα πρέπει, Κύριε, ὁ Θεὸς ἡµῶν, καὶ σοὶ τὴν δόξαν ἀναπέµποµεν, τῷ 
Πατρί, καὶ τῷ Υἱῷ, καὶ τῷ Ἁγίῳ Πνεύµατι, νῦν, καὶ ἀεί, καὶ εἰς τοὺς αἰῶνας τῶν 
αἰώνων. Ἀµήν. 

Ὁ Ἀναγνώστης χῦµα τὸ 
Δόξα ἐν ὑψίστοις Θεῷ καὶ ἐπὶ γῆς εἰρήνη ἐν ἀνθρώποις εὐδοκία. Ὑµνοῦµεν σε, 
εὐλογοῦµέν σε, προσκυνοῦµέν σε, δοξολογοῦµέν σε, εὐχαριστοῦµέν σοι, διὰ τὴν 
µεγάλην σου δόξαν. Κύριε Βασιλεῦ, ἐπουράνιε Θεέ, πάτερ παντοκράτορ, Κύριε 
Υἱὲ µονογενές, Ἰησοῦ Χριστέ, καὶ Ἅγιον Πνεῦµα. Κύριε ὁ Θεός, ὁ ἀµνὸς τοῦ 
θεοῦ, ὁ Υἱός τοῦ Πατρός, ὁ αἴρων τὴν ἁµαρτίαν τοῦ κόσµου, ἐλέησον ἡµᾶς, ὁ 
αἴρων τὰς ἁµαρτίας τοῦ κόσµου. Πρόσδεξαι τὴν δέησιν ἡµῶν, ὁ καθήµενος ἐν 
δεξιᾷ τοῦ Πατρός, καὶ ἐλέησον ἡµᾶς. Ὅτι σὺ εἶ µόνος Ἅγιος, σὺ εἶ µόνος Κύριος, 
Ἰησοῦς Χριστός, εἰς δόξαν Θεοῦ Πατρός. Ἀµήν. Καθ' ἑκάστην ἡµέραν εὐλογήσω 
σε, καὶ αἰνέσω τὸ ὄνοµά σου εἰς τὸν αἰῶνα καὶ εἰς τὸν αἰῶνα τοῦ αἰῶνος. Κύριε, 
καταφυγὴ ἐγενήθης ἡµῖν ἐν γενεᾷ καὶ γενεᾷ. Ἐγὼ εἶπα. Κύριε, ἐλέησόν µε, 
ἴασαι τὴν ψυχήν µου, ὅτι ἥµαρτόν σοι. Κύριε, πρὸς σὲ κατέφυγον, δίδαξόν µε τοῦ 
ποιεῖν τὸ θέληµά σου, ὅτι σὺ εἶ ὁ Θεός µου. Ὅτι παρὰ σοὶ πηγὴ ζωῆς. ἐν τῷ φωτί 
σου ὀψόµεθα φῶς. Παράτεινον τὸ ἔλεός σου τοῖς γινώσκουσί σε. 



20 

Καταξίωσον, Κύριε, ἐν τῇ ἡµέρᾳ ταύτῃ ἀναµαρτήτους φυλαχθῆναι ἡµᾶς. 
Εὐλογητὸς εἶ, Κύριε, ὁ Θεὸς τῶν Πατέρων ἡµῶν, καὶ αἰνετὸν καὶ δεδοξασµένον 
τὸ ὄνοµά σου εἰς τοὺς αἰῶνας. Ἀµήν. Γένοιτο, Κύριε, τὸ ἔλεός σου ἐφ' ἡµᾶς, 
καθάπερ ἠλπίσαµεν ἐπὶ σέ. Εὐλογητὸς εἶ, Κύριε, δίδαξόν µε τὰ δικαιώµατά σου. 
Εὐλογητὸς εἶ, Δέσποτα, συνέτισόν µε τὰ δικαιώµατά σου. Εὐλογητὸς εἶ, Ἅγιε, 
φώτισόν µε τοῖς δικαιώµασί σου. Κύριε, τὸ ἔλεός σου εἰς τὸν αἰῶνα, τὰ ἔργα τῶν 
χειρῶν σου µὴ παρίδῃς. Σοὶ πρέπει αἶνος, σοὶ πρέπει ὕµνος, σοὶ δόξα πρέπει, τῷ 
Πατρὶ καὶ τῷ Υἱῷ, καὶ τῷ Ἁγίῳ Πνεύµατι, νῦν, καὶ ἀεί, καὶ εἰς τοὺς αἰῶνας τῶν 
αἰώνων. Ἀµήν. 

Πληρώσωµεν τὴν ἑωθινήν...Σὸν γὰρ ἐστὶν...   
Εἰς τὰ Ἀπόστιχα  

ὁ β’ χορός 
Ἰδιόµελα  Ἦχος πλ. δ' 

Σήµερον τὸ κατὰ τοῦ Χριστοῦ πονηρὸν συνήχθη συνέδριον, καὶ κατ' αὐτοῦ κενὰ 
ἐβουλεύσατο, παραδοῦναι Πιλάτῳ εἰς θάνατον τὸν ἀνεύθυνον. Σήµερον τὴν 
τῶν χρηµάτων ἀγχόνην, Ἰούδας ἑαυτῷ περιτίθησι, καὶ στερεῖται κατ' ἄµφω, 
ζωῆς προσκαίρου καὶ θείας. Σήµερον Καϊάφας, ἄκων προφητεύει, Συµφέρει 
λέγων, ὑπὲρ τοῦ λαοῦ ἕνα ἀπολέσθαι, ἦλθε γὰρ ὑπὲρ τῶν ἁµαρτιῶν ἡµῶν τοῦ 
παθεῖν, ἵνα ἡµᾶς ἐλευθερώσῃ, ἐκ τῆς δουλείας τοῦ ἐχθροῦ, ὡς ἀγαθὸς καὶ 
φιλάνθρωπος.  

ὁ α’ χορὸς 
Στίχ. Ὁ ἐσθίων ἄρτους µου ἐµεγάλυνεν ἐπ' ἐµὲ πτερνισµόν. 

ἦχος ὁ αὐτὸς 
Σήµερον ὁ Ἰούδας, τὸ τῆς φιλοπτωχείας κρύπτει προσωπεῖον, καὶ τῆς 
πλεονεξίας ἀνακαλύπτει τὴν µορφήν, οὐκέτι τῶν πενήτων φροντίζει, οὐκέτι τὸ 
µύρον πιπράσκει, τὸ τῆς ἁµαρτωλοῦ, ἀλλὰ τὸ οὐράνιον µύρον, καὶ ἐξ αὐτοῦ 
νοσφίζεται τὰ ἀργύρια, τρέχει πρὸς Ἰουδαίους, λέγει τοῖς παρανόµοις. Τί µοι 
θέλετε δοῦναι, κἀγὼ ὑµῖν παραδώσω αὐτόν. Ὢ φιλαργυρίας προδότου! εὔωνον 
ποιεῖται τὴν πρᾶσιν, πρὸς τὴν γνώµην τῶν ἀγοραζόντων, τοῦ πωλουµένου τὴν 
πραγµατείαν ποιεῖται, οὐκ ἀκριβολογεῖται πρὸς τὴν τιµήν, ἀλλ' ὡς δοῦλον 
φυγάδα ἀπεµπολεῖ, ἔθος γὰρ τοῖς κλέπτουσι, ῥίπτειν τὰ τίµια, νῦν ἔβαλε τὰ 
ἅγια, τοῖς κυσὶν ὁ µαθητὴς ἡ γὰρ λύσσα τῆς φιλαργυρίας, κατά τοῦ ἰδίου 
Δεσπότου, µαίνεσθαι ἐποίησεν αὐτόν, ἧς τὴν πεῖραν φύγωµεν, κράζοντες, 
µακρόθυµε Κύριε, δόξα σοι.  

ὁ β’ χορός 
Στίχ. Ἐξεπορεύετο ἔξω, καὶ ἐλάλει ἐπὶ τὸ αὐτό. 

ἦχος ὁ αὐτὸς 
Ὁ τρόπος σου δολιότητος γέµει, παράνοµε Ἰούδα, νοσῶν γὰρ φιλαργυρίαν, 
ἐκέρδησας µισανθρωπίαν, εἰ γὰρ πλοῦτον ἠγάπας, τὶ τῷ περὶ πτωχείας 
διδάσκοντι ἐφοίτας; εἰ δὲ καὶ ἐφίλεις, ἵνα τὶ ἐπώλεις τὸν ἀτίµητον, προδιδοὺς εἰς 
µιαιφονίαν. Φρῖξον ἥλιε, στέναξον ἡ γῆ, καὶ κλονουµένη βόησον. Ἀνεξίκακε 
Κύριε δόξα σοι.  

ὁ α’ χορὸς 
Στίχ. Λόγον παράνοµον κατέθεντο κατ' ἐµοῦ. 

ἦχος ὁ αὐτὸς 
Μηδεὶς ὢ πιστοί, τοῦ δεσποτικοῦ δείπνου ἀµύητος, µηδεὶς ὅλως ὡς ὁ Ἰούδας, 
δολίως προσίτω τῇ τραπέζῃ, ἐκεῖνος γὰρ τὸν ψωµὸν δεξάµενος, κατὰ τοῦ ἄρτου 
ἐχώρησε, σχήµατι µὲν ὢν µαθητής, πράγµατι δὲ παρὼν φονευτής, τοῖς µὲν 
Ἰουδαίοις συναγαλλόµενος, τοῖς δὲ Ἀποστόλοις συναυλιζόµενος, µισῶν ἐφίλει, 
φιλῶν ἐπώλει, τόν ἐξαγοράσαντα ἡµᾶς τῆς κατάρας, τὸν Θεὸν καὶ Σωτῆρα τῶν 
ψυχῶν ἡµῶν.  

ὁ β’ χορός 
Δόξα Πατρὶ καὶ Υἱῷ καὶ Ἁγίῳ Πνεύµατι. 

Ἦχος ὁ αὐτὸς 
Ὁ τρόπος σου δολιότητος γέµει, παράνοµε Ἰούδα, νοσῶν γὰρ φιλαργυρίαν, 
ἐκέρδησας µισανθρωπίαν, εἰ γὰρ πλοῦτον ἠγάπας, τί τῷ περὶ πτωχείας 
διδάσκοντι ἐφοίτας; εἰ δὲ καὶ ἐφίλεις, ἵνα τὶ ἐπώλεις τὸν ἀτίµητον, προδιδοὺς εἰς 
µιαιφονίαν. Φρῖξον ἥλιε, στέναξον ἡ γῆ, καὶ κλονουµένη βόησον. Ἀνεξίκακε 
Κύριε δόξα σοι. 

ὁ α’ χορὸς   
Ἦχος πλ. α' 

Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 
Μυσταγωγῶν σου Κύριε τοὺς Μαθητάς, ἐδίδασκες λέγων. Ὢ φίλοι, ὁρᾶτε, 
µηδεὶς ὑµᾶς χωρίσει µου φόβος, εἰ γὰρ πάσχω, ἀλλ' ὑπὲρ τοῦ Κόσµου, µὴ οὖν 
σκανδαλίζεσθε ἐν ἐµοί, οὐ γὰρ ἦλθον διακονηθῆναι, ἀλλὰ διακονῆσαι, καὶ 
δοῦναι τὴν ψυχήν µου, λύτρον ὑπὲρ τοῦ Κόσµου. Εἰ οὖν ὑµεῖς φίλοι µου ἐστέ, 
ἐµὲ µιµεῖσθε, ὁ θέλων πρῶτος εἶναι, ἔστω ἔσχατος, ὁ δεσπότης, ὡς ὁ διάκονος, 
µείνατε ἐν ἐµοί, ἵνα βότρυν φέρητε, ἐγὼ γὰρ εἰµι τῆς ζωῆς ἡ ἄµπελος.  

Ὁ προεστὼς:  
Ἀγαθὸν τὸ ἐξοµολογεῖσθαι τῷ Κυρίῳ, καὶ ψάλλειν τῷ ὀνόµατί σου Ὕψιστε. τοῦ 
ἀναγγέλλειν τὸ πρωΐ τὸ ἔλεός σου, καὶ τὴν ἀλήθειάν σου κατὰ νύκτα. 
  

Μεθ' ὅ, Τρισάγιον. Παναγία Τριάς, Πάτερ ἡµῶν, Ὅτι σοῦ ἐστιν. 
Καὶ εὐθὺς τὸ Τροπάριον τῆς Προφητείας 

Ἦχος γ' 
Ὁ ῥαπισθεὶς ὑπὲρ γένους ἀνθρώπων, καὶ µὴ ὀργισθείς, ἐλευθέρωσον ἐκ 

φθορᾶς τὴν ζωὴν ἡµῶν Κύριε, καὶ σῶσον ἡµᾶς. 
Δόξα Πατρί... 

Ἐλευθέρωσον ἐκ φθορᾶς τὴν ζωὴν ἡµῶν Κύριε, καὶ σῶσον ἡµᾶς. 
Καὶ νῦν... 

Ὁ ῥαπισθεὶς ὑπὲρ γένους ἀνθρώπων, καὶ µὴ ὀργισθείς, ἐλευθέρωσον ἐκ 
φθορᾶς τὴν ζωὴν ἡµῶν Κύριε, καὶ σῶσον ἡµᾶς. 

Προκείµενον Ἦχος α' 
Γνώτωσαν ἔθνη, ὅτι ὄνοµά σοι Κύριος. 

Στίχ. Ὁ Θεός, τίς ὁµοιωθήσεταί σοι; 
Προφητείας Ἱερεµίου τὸ Ἀνάγνωσµα 

(Κεφ. ΙΑ', 18-23 ΙΒ' 15, 9-11 14-15) 
Κύριε, γνώρισόν µοι, καὶ γνώσοµαι. Τότε εἶδον τὰ ἐπιτηδεύµατα αὐτῶν, ἐγὼ δὲ 
ὡς ἀρνίον ἄκακον ἀγόµενον τοῦ θύεσθαι, οὐκ ἔγνων, ἐπ' ἐµὲ ἐλογίσαντο 
λογισµόν πονηρόν, λέγοντες. Δεῦτε, καὶ ἐµβάλωµεν ξύλον εἰς τὸν ἄρτον αὐτοῦ, 
καὶ ἐκτρίψωµεν αὐτὸν ἀπὸ γῆς ζώντων, καὶ τὸ ὄνοµα αὐτοῦ οὐ µὴ µνησθῇ 
οὐκέτι. Κύριε τῶν δυνάµεων, κρίνων δίκαια, δοκιµάζων νεφροὺς καὶ καρδίας, 
ἴδοιµι τὴν παρὰ σοῦ ἐκδίκησιν ἐξ αὐτῶν, ὅτι πρὸς σὲ ἀπεκάλυψα τὸ δικαίωµά 
µου. Διὰ τοῦτο τάδε λέγει Κύριος ἐπὶ τοὺς ἄνδρας Ἀναθώθ, τοὺς ζητοῦντας τὴν 
ψυχήν µου, τοὺς λέγοντας, οὐ µὴ προφητεύσῃς ἐπὶ τῷ ὀνόµατι Κυρίου, εἰδὲ µή, 
ἀποθάνῃ ἐν ταῖς χερσὶν ἡµῶν. Ἰδοὺ ἐγὼ ἐπισκέψοµαι ἐπ' αὐτούς, οἱ νεανίσκοι 
αὐτῶν ἐν µαχαίρᾳ ἀποθανοῦνται, καὶ οἱ υἱοὶ αὐτῶν καὶ αἱ θυγατέρες αὐτῶν 
τελευτήσουσιν ἐν λιµῷ, καὶ ἐγκατάλειµµα οὐκ ἔσται αὐτῶν, ὅτι ἐπάξω κακὰ ἐπὶ 
τοὺς κατοικοῦντας ἐν Ἀναθώθ, ἐν ἐνιαυτῷ ἐπισκέψεως αὐτῶν. Δίκαιος εἶ Κύριε, 
ὅτι ἀπολογήσοµαι πρὸς σέ, πλὴν κρίµατα λαλήσω πρὸς σέ. Τί ὅτι ὁδὸς ἀσεβῶν 
εὐοδοῦται; εὐθήνησαν πάντες οἱ ἀθετοῦντες ἀθετήµατα; ἐφύτευσας αὐτούς, καὶ 
ἐῤῥιζώθησαν, ἐτεκνοποιήσαντο, καὶ ἐποίησαν καρπόν, ἐγγὺς εἶ σὺ τοῦ στόµατος 
αὐτῶν, καὶ πόῤῥω ἀπὸ τῶν νεφρῶν αὐτῶν. Καὶ σύ, Κύριε, γινώσκεις µε, καὶ 
δεδοκίµακας τὴν καρδίαν µου ἐναντίον σου, ἄθροισον αὐτοὺς ὥσπερ πρόβατα 
εἰς σφαγήν, ἃγνισον αὐτοὺς εἰς ἡµέραν σφαγῆς αὐτῶν, ἕως πότε πενθήσει ἡ γῆ, 
καὶ πᾶς ὁ χόρτος τοῦ ἀγροῦ ξηρανθήσεται ἀπὸ κακίας τῶν κατοικούντων ἐν 
αὐτῇ; ἠφανίσθησαν κτήνη καὶ πετεινά, ὅτι εἶπαν, οὐκ ὄψεται ὁ Θεὸς ὁδοὺς 
ἡµῶν, σοῦ οἱ πόδες τρέχουσι, καὶ ἐκλύουσί σε, Συναγάγετε πάντα τὰ θηρία τοῦ 

ἀγροῦ, καὶ ἐλθέτωσαν τοῦ φαγεῖν αὐτήν. Ποιµένες πολλοὶ διέφθειραν τὸν 
ἀµπελῶνά µου, ἐµόλυναν τὴν µερίδα µου, ἔδωκαν τὴν µερίδα τὴν ἐπιθυµητήν 
µου εἰς ἔρηµον ἄβατον, ἐτέθη εἰς ἀφανισµὸν ἀπωλείας, ὅτι τάδε λέγει Κύριος 
περὶ πάντων τῶν γειτόνων τῶν πονηρῶν, τῶν ἁπτοµένων τῆς κληρονοµίας µου, 
ἧς ἐµέρισα τῷ λαῷ µου τῷ Ἰσραήλ. Ἰδοὺ ἐγὼ ἀποσπῶ αὐτοὺς ἀπὸ τῆς γῆς 
αὐτῶν, καὶ τὸν Ἰούδαν ἐκβαλῶ ἐκ µέσου αὐτῶν, καὶ ἔσται µετὰ τὸ ἐκβαλεῖν µε 
αὐτούς, ἐπιστρέψω καὶ ἐλεήσω αὐτούς, καὶ κατοικιῶ αὐτούς, ἕκαστον εἰς τὴν 
κληρονοµίαν αὐτοῦ, καὶ ἕκαστον εἰς τὴν γῆν αὐτοῦ.  

Προκείµενον  Ἦχος πλ. β' 
Εὔξασθε, καὶ ἀπόδοτε Κυρίῳ τῷ Θεῷ ἡµῶν. 

Στίχ. Γνωστὸς ἐν τῇ Ἰουδαίᾳ ὁ Θεός. 
 

Ἐκτενὴς 
Ἀπόλυσις 

«...᾽Ερχόµενος ὁ Κύριος...». 

